
Turizm va mehmondo‘stlik kafedrasi o‘qituvchisi

Annotatsiya: Mazkur ilmiy maqolada Xorazm viloyatining Shovot tumani turizm salohiyatini rivojlantirishda joylashtirish 
infratuzilmasining — mehmonxonalar, mehmon uylari va oilaviy mehmonxonalarning — tutgan o‘rni tahlil qilinadi. Tadqiqot 
jarayonida hududda tarixiy-madaniy, ziyorat hamda ijtimoiy-iqtisodiy resurslar yetarli darajada mavjud ekanligi aniqlanadi. 
Shu bilan birga, joylashtirish vositalari tarmog‘ini kengaytirish va takomillashtirish zarurati tumanda turizm faoliyatini 
yanada rivojlantirish uchun muhim omil ekanligi asoslab beriladi. Maqolada mavjud muammolar tizimli tahlil qilinib, ularni 
bartaraf etish bo‘yicha ilmiy-amaliy taklif va tavsiyalar ishlab chiqiladi.

Kalit soʻzlar: Yusuf Hamadoniy, statistik tahlil, SWOT tahlil, mehmonxona, xostel, mehmon uylari, bronlashtirish.

Abstract: This scientific article analyzes the role of accommodation infrastructure—hotels, guest houses, and family-run 
accommodations—in enhancing the tourism potential of Shovot District in the Khorezm Region. The study confirms 
that the area possesses sufficient historical, cultural, pilgrimage, and socio-economic resources. At the same time, the 
development and diversification of accommodation facilities are identified as key factors for further strengthening tourism 
activities in the district. The article systematically examines existing challenges and proposes practical recommendations 
aimed at improving accommodation infrastructure and ensuring sustainable tourism development.

Key words: Yusuf Hamadani, statistical analysis, SWOT analysis, hotel, hostel, guest houses, booking.

Аннотация: В данной научной статье анализируется роль инфраструктуры размещения — гостиниц, гостевых 
домов и семейных отелей — в развитии туристического потенциала Шовотского района Хорезмской области. 
В ходе исследования установлено, что регион обладает значительным историко-культурным, паломническим 
и социально-экономическим потенциалом. Вместе с тем, совершенствование и расширение средств 
размещения рассматривается как важное условие активизации туристической деятельности в районе. В статье 
систематизированы существующие проблемы и разработаны научно обоснованные рекомендации по их решению.

Ключевые слова: Юсуф Хамадани, статистический анализ, SWOT-анализ, гостиница, хостел, гостевые дома, 
бронирование.

K I R I S H
Hozirgi kunda Xorazm viloyati O‘zbekiston Respublikasining Samarqand, Buxoro va Toshkent viloyatlari 

qatorida yetakchi turistik markazlardan biri sifatida shakllanib bormoqda. Viloyatning turizm sohasidagi 
raqobatbardoshligi, avvalo, uning boy turistik resurslari hamda infratuzilma holati, xususan, joylashtirish 
vositalarining rivojlanganlik darajasi bilan bevosita bog‘liqdir. Joylashtirish vositasi deganda turistlarning tunashi 
uchun doimiy yoki vaqtinchalik xizmat ko‘rsatuvchi har qanday obyekt tushunilib, u turistik industriyaning muhim 
tarkibiy qismi hisoblanadi. Mazkur soha turizmda band bo‘lgan aholining qariyb 65 foizini qamrab oladi hamda 

turizm faoliyatidan olinadigan daromadlarning taxminan 68 foizini shakllantiradi. Shu bois yangi joylashtirish 
obyektlarini barpo etish turistik yo‘nalishlarning jozibadorligini oshirish, turistlar oqimini ko‘paytirish va hududiy 
iqtisodiy faollikni kuchaytirishda muhim ahamiyat kasb etadi [1].

Xorazm viloyatida asosiy turistik markaz sifatida Ichanqal’a majmuasi shakllangan bo‘lib, joylashtirish 
infratuzilmasi asosan Xiva va viloyat markazi — Urganch shaharlarida nisbatan rivojlangan. Shu bilan birga, 
Shovot tumani kabi hududlarda ham turizmni rivojlantirish uchun salmoqli imkoniyatlar mavjud. Jumladan, 
tumanda “Ulli Pir” nomi bilan mashhur bo‘lgan Yusuf Hamadoniy ziyorat majmuasi, Miskin bobo va Vayangon 
bobo ziyorat maskanlari hamda Katqal’a tarixiy-arxeologik yodgorliklari joylashgan. Mazkur obyektlar hududning 
ziyorat va madaniy turizm salohiyatini oshirish uchun muhim asos bo‘lib xizmat qiladi. Biroq ichki va xorijiy 
turistlarga xizmat ko‘rsatish imkoniyatlarini kengaytirish nuqtayi nazaridan zamonaviy mehmonxonalar va 
mehmon uylari tarmog‘ini rivojlantirish dolzarb vazifa bo‘lib qolmoqda.

Mazkur yo‘nalishda tizimli islohotlarni amalga oshirish maqsadida O‘zbekiston Respublikasi Vazirlar 
Mahkamasining 2022–yil 28–sentabrdagi “2022–2026–yillarda Xorazm viloyatining turizm salohiyatini kompleks 
rivojlantirish bo‘yicha qo‘shimcha chora-tadbirlar to‘g‘risida”gi 546–son qarori qabul qilindi [4]. Ushbu qarorning 
“Xorazm viloyati turizm salohiyatini kompleks rivojlantirish bo‘yicha chora-tadbirlar rejasi”da belgilangan 9– va 
10–bandlar Shovot tumanidagi “Beshmergan” qishlog‘i hamda “Yusuf Hamadoniy” ziyoratgohi infratuzilmasini 
rivojlantirishga qaratilgan. Xususan, mazkur rejalarda mahalliy infratuzilmani yaxshilash bilan bir qatorda 20 ta 
oilaviy mehmon uyini tashkil etish nazarda tutilgan.

Ushbu chora-tadbirlarning asosiy maqsadi hududga tashrif buyurayotgan ichki va xorijiy turistlar sonini 
oshirish, xizmatlar sifatini yaxshilash hamda Shovot tumani to‘g‘risida ijobiy turistik imijni shakllantirishdan 
iboratdir.

M A V Z U G A  O I D  A D A B I Y O T L A R  S H A R H I
Xorijiy va mahalliy ilmiy adabiyotlarda joylashtirish vositalarining zamonaviy turizm rivojidagi ahamiyati, 

xorijiy va ichki sayyohlar oqimini destinatsiyalarga jalb etishdagi hissasi hamda hudud to‘g‘risida ijobiy taassurot 
shakllantirishdagi roli keng ko‘lamda tadqiq etilgan. Ushbu tadqiqotlar joylashtirish infratuzilmasining turizm 
tarmog‘idagi strategik ahamiyatini ilmiy asoslashga xizmat qiladi.

Xususan, xitoylik olim Xinyang (2024) o‘z tadqiqotida [2] turistik obyektlarda joylashtirish vositalarining 
rivojlanish tendensiyalarini TF–IDF algoritmi, geografik konsentratsiya indeksi, standart og‘ish ellipsi hamda 
eng yaqin qo‘shni indeksi kabi zamonaviy statistik va fazoviy tahlil usullari asosida o‘rgangan. Tadqiqot obyekti 
sifatida Xitoy Xalq Respublikasining Guilin shahri tanlab olingan bo‘lib, 1980–2023–yillar oralig‘ida turistik 
obyektlardagi joylashtirish vositalarining geografik konsentratsiya indeksi 20,19 dan 53,72 gacha oshgani 
aniqlangan. Shuningdek, mehmonxonalarda “xizmat” va “xona” tushunchalari o‘rtasidagi nisbiy chastota farqi 
4,35 foizni, mehmon uylarida esa 0,77 foizni tashkil etgani qayd etilgan. Tadqiqot natijalariga ko‘ra, mazkur 
davrda hududga tashrif buyurgan turistlarning 70 foizdan ortig‘i joylashtirish vositalaridan foydalanish tajribasini 
ijobiy baholagan. Ushbu natijalar turistik hududlarda joylashtirish vositalari tomonidan taklif etilayotgan xizmat 
va mahsulot turlarini kengaytirish, ekoturizm, diniy va ziyorat turizmi kabi yo‘nalishlarga ixtisoslashgan mehmon 
uylari tashkil etish hamda zamonaviy texnologiyalarni joriy etish orqali xizmatlar sifatini oshirish turizmni 
barqaror rivojlantirishga xizmat qilishini ko‘rsatadi.

Shuningdek, Vasilev E.S. va Guryeva E.V. (2020) o‘z tadqiqotlarida [3] joylashtirish vositalarining turizm 
rivojlanishiga ta’sirini korrelyatsion tahlil usuli asosida o‘rgangan. Olimlar Volgograd shahri misolida turistlarning 
qaysi turistik faoliyat turlariga (masalan, plyajda dam olish yoki tarixiy obidalarga ekskursiya) ko‘proq murojaat 
qilayotganligini aniqlash orqali hududda qaysi turdagi joylashtirish vositalari rivojlanganini yoki rivojlantirish 
zarur bo‘lgan yo‘nalishlarni aniqlashga harakat qilgan. Ushbu yondashuv joylashtirish infratuzilmasini hududiy 
turizm ixtisoslashuviga mos holda rejalashtirish imkonini beradi.

Xorijiy tajribalarda joylashtirish infratuzilmasiga alohida e’tibor qaratilishining asosiy sabablari sifatida uning 
nafaqat turizm sohasini milliy iqtisodiyotning muhim tarmoqlaridan biriga aylantirishdagi roli, balki mahalliy 
aholini qo‘shimcha bandlik bilan ta’minlash hamda hudud imijini ijobiy shakllantirishdagi ahamiyati ko‘rsatiladi. 
Mahalliy tadqiqotlarda ham joylashtirish vositalarining ichki va xalqaro turizmdagi ahamiyati ta’kidlanadi. Shu 
bilan birga, hududlarda joylashtirish obyektlarini tashkil etish shart-sharoitlari, ularning mahalliy aholi turmush 
darajasi va hudud imijiga ta’siri bo‘yicha chuqur va kompleks tadqiqotlar olib borish istiqbollari mavjud.

Mazkur ilmiy bo‘shliqni to‘ldirish maqsadida xorijiy tajribani mahalliy sharoitga moslashtirish, Shovot 
tumanidagi turistik resurslar hamda joylashtirish infratuzilmasining miqdoriy va sifat ko‘rsatkichlarini hisobga 
olish muhim hisoblanadi. Bunday yondashuv tumandagi mehmonxonalar va mehmon uylari faoliyatini yanada 
takomillashtirish, hudud turizm salohiyatini yuqori darajaga olib chiqish hamda barqaror turizm modelini 
shakllantirishga xizmat qiladi.

T A D Q I Q O T  M E T O D O L O G I YA S I
Ushbu tadqiqotning asosiy maqsadi Xorazm viloyati Shovot tumanida turizm salohiyatining hozirgi holatini 

baholash, tumanga tashrif buyurayotgan turistlar oqimining ortishi sharoitida joylashtirish infratuzilmasida 
yuzaga kelayotgan masalalarni aniqlash hamda ularni samarali hal etish bo‘yicha ilmiy-amaliy takliflar ishlab 
chiqishdan iboratdir. Mazkur maqsadga erishish uchun Shovot tumanining turizm nuqtayi nazaridan muhim 
resurslari sifatida Yusuf Hamadoniy, Vayangon bobo va Miskin bobo ziyoratgohlari, shuningdek, Katqal’a 
hamda Tuproqqal’a tarixiy-arxeologik shaharlari tadqiqot obyektlari sifatida tanlab olindi. Ushbu obyektlarning 
har biri o‘ziga xos tarixiy, madaniy va diniy xususiyatlari bilan ajralib turadi.

Yusuf Hamadoniy ziyoratgohi islom olamida mashhur bo‘lgan diniy allomalarning ustozi, ya’ni “pir” 
sifatida e’tirof etilgan tarixiy shaxs qabri joylashgan maskan bo‘lib, ichki va xorijiy ziyoratchilar uchun muhim 
ahamiyat kasb etadi. Vayangon bobo va Miskin bobo ziyoratgohlari ham mahalliy aholi orasida keng e’tirof 
etilgan muqaddas maskanlar hisoblanadi. Katqal’a va Tuproqqal’a esa Qadimgi Xorazm sivilizatsiyasining yirik 
tarixiy shaharlaridan biri sifatida arxeologik va ilmiy ahamiyatga ega bo‘lib, tarixiy-arxeologik turizm yo‘nalishiga 
qiziquvchi sayyohlar uchun katta qiziqish uyg‘otadi.

Tadqiqot jarayonida statistik tahlil asosiy metodlardan biri sifatida qo‘llanildi. Ushbu usul so‘nggi yillarda 
tumanga tashrif buyurayotgan sayyohlar oqimining o‘sishi fonida joylashtirish infratuzilmasida yuz berayotgan 
miqdoriy va sifat o‘zgarishlarni tahlil qilishga xizmat qildi. Statistik tahlil yordamida tanlangan obyektlar 
bo‘yicha turistik oqim dinamikasi, mavjud joylashtirish vositalarining imkoniyatlari hamda kelgusidagi rivojlanish 
istiqbollari aniqlandi. Olingan natijalar joylashtirish infratuzilmasining hududga kelayotgan turistlar oqimini qabul 
qilish darajasini baholash uchun muhim asos bo‘lib xizmat qildi.

Shuningdek, tadqiqotda qiyosiy tahlil usulidan ham foydalanildi. Mazkur usul orqali Shovot tumanidagi 
joylashtirish infratuzilmasi ko‘rsatkichlari Xorazm viloyatining boshqa tuman va shaharlaridagi mos ko‘rsatkichlar 
bilan solishtirildi. Natijada hududda rivojlantirilishi zarur bo‘lgan ustuvor yo‘nalishlar aniqlanib, mavjud 
imkoniyatlardan yanada samarali foydalanish yo‘llari belgilandi.

Bundan tashqari, SWOT tahlil usuli yordamida Shovot tumanidagi joylashtirish infratuzilmasining kuchli va 
zaif tomonlari, mavjud imkoniyatlar hamda ehtimoliy tahdidlar kompleks ravishda baholandi. Ushbu tahlil hudud 
turizm salohiyatini oshirishda joylashtirish vositalarining strategik rolini chuqurroq anglash imkonini berdi.

Umuman olganda, tadqiqotda qo‘llanilgan metodlar majmuasi Shovot tumanining turizm salohiyatini 
aniqlash va joylashtirish infratuzilmasining mazkur jarayondagi ahamiyatini baholashda muhim ilmiy natijalarga 
erishish imkonini berdi. Kelgusida ushbu metodologik yondashuvni mahalliy infratuzilma va resurslarni hisobga 
olgan holda yanada takomillashtirish va kengaytirish Shovot tumanida turizm sohasining barqaror rivojlanishiga 
xizmat qilishi kutiladi.

T A H L I L  V A  N A T I J A L A R
O‘zbekiston Respublikasi Turizm qo‘mitasining 2025–yil 6–dekabrdagi hisobotiga ko‘ra, yilning dastlabki 11 

oyi yakunida ichki turizm bo‘yicha “O‘zbekiston bo‘ylab sayohat qil” dasturi doirasida aholining hududlarga 23,7 
million marta tashrifi amalga oshirilgan. Ushbu ko‘rsatkich reja bilan solishtirilganda 114,8 foizni tashkil etib, 
ichki turizm faolligining yuqori sur’atlarda o‘sib borayotganini tasdiqlaydi. Hisobotda, shuningdek, hududlarda 
954 ta joylashtirish vositasi faoliyati yo‘lga qo‘yilgani, ularning umumiy soni 6 861 taga, o‘rinlar soni esa 183,9 
mingtaga yetgani qayd etilgan [5].

Xorazm viloyati mamlakatning yetakchi turistik hududlaridan biri bo‘lganligi sababli joylashtirish 
vositalarining salmoqli qismi viloyat hissasiga to‘g‘ri keladi. 2024–yilda o‘tkazilgan statistik tahlil natijalariga 
ko‘ra, viloyat hududida 100 ta mehmonxona va shunga o‘xshash joylashtirish obyektlari faoliyat yuritib, ularda 
2 441 ta nomer (xona), 4 955 ta o‘rin mavjud bo‘lgan hamda 177,2 ming nafar shaxs joylashtirilgan. 2023–yilga 
nisbatan joylashtirish obyektlari soni 15 taga (17,6 foizga), nomerlar fondi 254 taga (11,6 foizga), o‘rinlar soni 
544 taga (12,3 foizga), joylashtirilgan shaxslar soni esa 36,4 ming kishiga (25,9 foizga) oshgani kuzatildi. 
Maxsus ixtisoslashtirilgan joylashtirish muassasalari obyektlari soni viloyat bo‘yicha 36 tani tashkil etib, 
shundan Shovot tumanida 2 tasi faoliyat yuritayotgani aniqlangan. Bundan tashqari, viloyatda 86 ta individual 
joylashtirish vositalari (mehmon uylari) mavjudligi qayd etildi [6].

Mazkur ko‘rsatkichlar tahlili 2024–yilda Shovot tumanida ixtisoslashtirilgan joylashtirish obyektlarining 
mavjudligi turizmni rivojlantirish uchun muhim asos bo‘lib xizmat qilayotganini ko‘rsatadi. Shu bilan birga, 
hududning boy turizm salohiyatini to‘liq ro‘yobga chiqarish maqsadida mehmonxona, xostel va mehmon 
uylari tarmog‘ini bosqichma-bosqich kengaytirish zarurati mavjudligi aniqlanadi. Statistik ma’lumotlar Yusuf 
Hamadoniy va Vayangon bobo ziyoratgohlariga yil davomida minglab ichki va xorijiy turistlar tashrif buyurishini, 
shuningdek, Katqal’a tarixiy shahriga ham chet ellik sayyohlar qiziqishi yuqori ekanini ko‘rsatadi. Biroq 
zamonaviy joylashtirish vositalari yetarli darajada shakllanmaganligi sababli turistlarning katta qismi ushbu 

obyektlarga bir kunlik tashrif bilan cheklanib, keyinchalik joylashtirish imkoniyatlari kengroq bo‘lgan Urganch 
va Xiva shaharlariga qaytib ketayotgani aniqlangan. Ushbu holat Shovot tumanida joylashtirish infratuzilmasini 
rivojlantirish orqali turistlarning hududda uzoqroq muddat qolishini ta’minlash imkoniyati mavjudligini ko‘rsatadi.

Qiyosiy tahlil natijalari Shovot tumanidagi turistik obyektlarning ichki va xorijiy sayyohlarni jalb etish salohiyati 
Urganch, Xiva va Bog‘ot kabi hududlar bilan solishtirilganda sezilarli farqqa ega emasligini, biroq joylashtirish 
infratuzilmasi darajasi bo‘yicha muayyan tafovutlar mavjudligini aniqladi. Urganch va Xiva shaharlarida jahon 
standartlariga mos ko‘p o‘rinli mehmonxonalar (masalan, “Farovon” va “Xorazm Palace”) turistlarning katta 
qismini qabul qilayotgan bir paytda, Shovot tumanida kichik sig‘imli (10–15 o‘rinli) mehmonxonalar faoliyatini 
rivojlantirish uchun imkoniyatlar mavjudligi qayd etildi. Bu holat tuman turizmini yanada rivojlantirish uchun 
istiqbolli yo‘nalishlardan biri hisoblanadi.

Mehmonxonalar, xostellar va oilaviy mehmon uylarining tuman turizmidagi o‘rni hamda ijtimoiy-iqtisodiy 
ahamiyatini chuqurroq aniqlash maqsadida tadqiqotda SWOT tahlil usuli qo‘llanildi. Tahlil natijalariga ko‘ra, 
tuman aholisining mehmondo‘stligi, ziyorat, arxeologik, gastronomik va qishloq turizmi bo‘yicha yuqori 
salohiyati joylashtirish infratuzilmasining kuchli tomonlari sifatida belgilandi. Rivojlanish imkoniyatlari doirasida 
esa zamonaviy talablar asosida mehmonxona xo‘jaligini kengaytirish, xizmatlar sifatini oshirish hamda turizm 
sohasida kadrlar salohiyatini mustahkamlash muhimligi ta’kidlandi.

So‘nggi yillarda respublikada mehmonxona xo‘jaligini rivojlantirishni rag‘batlantirish maqsadida 2019–
yildan boshlab investorlar xarajatlarining bir qismini davlat byudjeti hisobidan qoplash mexanizmi joriy etilgan 
[7]. Mazkur mexanizmga ko‘ra, moliyalashtirish miqdori har yili indeksatsiya qilinib, 3 yulduzli toifadagi 
mehmonxonalarda har bir xona uchun 40 million so‘m, 4 yulduzli toifadagi mehmonxonalarda esa 65 million 
so‘mni tashkil etadi. Davlat tomonidan ko‘rsatilayotgan ushbu qo‘llab-quvvatlash choralari, shuningdek, Xivaga 
tashrif buyurayotgan turistlar oqimining bir qismini Shovot tumaniga yo‘naltirish va hududni axborot-resurslari 
orqali targ‘ib etish imkoniyatlari tuman joylashtirish infratuzilmasi uchun muhim rivojlanish imkoniyatlari sifatida 
baholandi. Shu bilan birga, mavsumiylik, transport va yo‘l infratuzilmasini yanada takomillashtirish zarurati 
hamda hududlararo raqobat omillari istiqbolda kompleks yondashuvni talab etuvchi masalalar sifatida belgilandi.

Shovot tumanida turizmni rivojlantirishda muhim ko‘makchi omillardan biri bo‘lgan joylashtirish vositalari 
faoliyati hozirgi kunda ichki va xorijiy turistlar oqimini to‘liq qabul qilish darajasiga yetmagan bo‘lsa-da, so‘nggi 
yillarda davlat rahbari tashabbusi bilan tuman turizmi va iqtisodiyotini rivojlantirishga qaratilgan qator farmon va 
qarorlarning qabul qilinishi ushbu yo‘nalishda barqaror ijobiy o‘zgarishlar uchun mustahkam zamin yaratmoqda. 
Mazkur hujjatlar joylashtirish infratuzilmasini bosqichma-bosqich rivojlantirish va mavjud salohiyatdan samarali 
foydalanish imkonini bermoqda.

Xususan, 2024–yil fevral oyida O‘zbekiston Respublikasi Prezidenti tomonidan 2022–yilda O‘zbekiston 
va Turkmaniston o‘rtasida tuzilgan “Shovot–Toshhovuz” chegaraoldi savdo zonasini tashkil etish to‘g‘risidagi 
shartnoma imzolandi. Ushbu hujjatga muvofiq, Shovot tumani hududida bojxona jihatidan erkin savdo zonasi 
tashkil etilishi belgilandi [8]. Mazkur zona doirasida mahalliy va xorijiy mehmonlar uchun o‘zbek–turkman 
hamkorligida mehmonxonalar, restoranlar va kafelar qurilishi loyihalarda alohida ko‘zda tutilgan. Bu esa 
hududga tashrif buyuruvchi ichki va xorijiy turistlar sonining oshishiga xizmat qilishi kutilmoqda.

Chegaraoldi savdo zonasining faoliyat boshlashi Shovot tumanida joylashtirish infratuzilmasini 
rivojlantirishga qo‘shimcha turtki berib, mavjud ehtiyojlarni qondira oladigan zamonaviy mehmonxonalar, 
xostellar va mehmon uylari tarmog‘ini kengaytirishni talab etadi. Shu bilan birga, mazkur hududda barpo 
etiladigan joylashtirish obyektlari tumandagi mavjud infratuzilmani takomillashtirishda namunaviy asos bo‘lib 
xizmat qilishi hamda kelgusida rejalashtirilayotgan investitsiya loyihalarining amalga oshirilishiga ijobiy ta’sir 
ko‘rsatishi mumkin.

Tadqiqot natijalari shuni ko‘rsatadiki, joylashtirish infratuzilmasi nafaqat turistlarni qabul qilish, balki 
hudud turizmini tizimli boshqarish va rejalashtirishda ham muhim axborot manbai hisoblanadi. Xususan, 
mehmonxonalarda joriy etilgan bronlashtirish tizimlari va “e-mehmon” dasturi orqali mahalliy hamda xorijiy 
mehmonlar sonini aniq hisobga olish, turistlar oqimining tarkibi va dinamikasini tahlil qilish imkoniyati yaratiladi. 
Ushbu ma’lumotlar Shovot tumanining turizm salohiyatini baholash, istiqbolda turistlar oqimini oshirish bo‘yicha 
strategik rejalar ishlab chiqish hamda hududni raqobatbardosh turistik destinatsiya sifatida shakllantirishda 
muhim ahamiyat kasb etadi.

X U L O S A  V A  T A K L I F L A R
Mazkur tadqiqot natijalari Shovot tumanida joylashtirish infratuzilmasini rivojlantirish turizmning turli 

shakllarini kengaytirish, hududga tashrif buyurayotgan ichki va xorijiy sayyohlar oqimini oshirish hamda 
tuman turizm salohiyatini yanada yuksaltirishda muhim omil ekanligini ko‘rsatdi. Joylashtirish vositalarining 
barpo etilishi va faoliyatining kengayishi nafaqat turistik infratuzilmani mustahkamlashga, balki mahalliy aholini 
qo‘shimcha ish o‘rinlari bilan ta’minlash orqali ularning iqtisodiy va ijtimoiy farovonligini oshirishga xizmat qiladi.

Shu bilan birga, joylashtirish infratuzilmasini rivojlantirish jarayonida xizmatlar sifatini yanada yaxshilash, 
kadrlar salohiyatini mustahkamlash hamda raqobatbardoshlikni oshirishga qaratilgan chora-tadbirlarni izchil 
amalga oshirish muhim ahamiyat kasb etadi. Ushbu vazifalarni samarali hal etish va hududdagi turistik 
infratuzilmaning boshqa turlari bilan bir qatorda joylashtirish tizimini kompleks rivojlantirish maqsadida quyidagi 
ilmiy-amaliy takliflar ilgari suriladi:

Birinchidan, mehmonxonalar va xostellar faoliyatini yo‘lga qo‘yish hamda ularning tarmog‘ini kengaytirish 
uchun imtiyozli kreditlar va subsidiyalar ajratish, shuningdek, faoliyatning dastlabki bir yili davomida soliq 
imtiyozlarini joriy etish maqsadga muvofiqdir.

Ikkinchidan, Shovot tumanida ziyorat, arxeologik va qishloq turizmi kabi mavzuli turizm yo‘nalishlari bo‘yicha 
oilaviy mehmon uylari tarmog‘ini kengaytirish hamda ushbu faoliyat bilan shug‘ullanish istagida bo‘lgan oilalarni 
moliyaviy va tashkiliy jihatdan qo‘llab-quvvatlash zarur.

Uchinchidan, mehmonxonalarda xizmatlar sifatini oshirish maqsadida ularning toifalariga (yulduzlar 
darajasiga) mos xizmat ko‘rsatish standartlarini joriy etish va ushbu talablarni bosqichma-bosqich takomillashtirib 
borish tavsiya etiladi.

To‘rtinchidan, turizm va mehmondo‘stlik sohasida faoliyat yurituvchi xodimlarning kasbiy salohiyatini 
oshirish uchun qisqa muddatli amaliy o‘quv kurslari, treninglar va malaka oshirish dasturlarini muntazam tashkil 
etish lozim.

Beshinchidan, joylashtirish infratuzilmasida xalqaro onlayn bronlashtirish tizimlarini (masalan, Booking.
com va shunga o‘xshash platformalar) keng joriy etish hamda mehmonlar uchun xizmatlar sifati bo‘yicha fikr-
mulohazalar bildirish imkoniyatini yaratish hudud turizmining ochiqligi va jozibadorligini oshirishga xizmat qiladi.

Umuman olganda, mazkur takliflarning izchil amalga oshirilishi Shovot tumanida joylashtirish infratuzilmasini 
rivojlantirish, turizm salohiyatidan samarali foydalanish va hududni raqobatbardosh turistik destinatsiya sifatida 
shakllantirish uchun mustahkam asos yaratadi.

